
 

 
 

Tularemia 
 

Ano ang Tularemia? 
 
Ang tularemia ay sakit na dala ng “bacteria”, at ayon sa paraan ng pagpasok nito sa katawan ng tao, 
iba’t ibang mga sintomas ang maaaring ipahayag nito.  Ang organismong sanhi ng sakit na ito ay 
nakukuha sa kapaligiran, sa mga mabangis na hayop, at sa mga “anthropods”, tulad ng garapata, at 
pulgas dito sa Estados Unidos, at sa mga lamok naman sa ibang bayan.  Ang Tularemia ay hindi 
pangkaraniwan sa Virginia. 
 
Sino ang nagkakaroon ngTularemia? 

 
Kahit sino ay maaaring magka-tularemia, subali’t mas madalas itong makita sa mga nakatatanda 
kapag tagginaw, sa panahon ng pangangaso ng koneho.  Sa mga kabataan naman, dumadapo ito sa 
panahon ng tag-araw kapag maraming mga garapata at langaw.  Kung maraming kaso ng tularemia sa 
isang pook, nag-iimbistiga ng Kagawaran ng Kalusugang Pangmamamayan, upang hanapin ang sanhi 
nito. 
 
Paanong kumakalat ang tularemia? 
 
Ang tularemia ay hindi nakahahawa ng tao sa tao.  Nguni’t maaaring makuha ang sakit na ito sa 
maraming paraan.  Ang balat, mga mata, bibig at lalamunan ng mga mangangaso ay maaaring 
mahawaan ng “bacteria” habang nagbabalat sila ng nahuli at napatay na mababangis na hayop, lalo na 
kung ito ay mga koneho o yung hayop na tinatawag na “hare”.  Ang pagtangan at pagkain ng karneng 
hindi luto na galing sa mga hayop na may dalang “bacteria” ay maaaring magbigay ng sakit na 
tularemia.  Ganoon na rin ang maaaring mangyari sa pagtangan ng balahibo at kuko ng hayop, sa pag-
inom ng nahawaang tubig, o sa kagat ng mga “antropods”.  Isa pa, datapwa’t pambihira, maaari ding 
maging sanhi ng tularemia ang paglanghap ng “infected aerosols”, maliliit na bagay na maaaring dala 
ng hangin, tulad ng alikabok na galing sa nahawaang lupa, dayami at butil. 
 
Maaari bang gamitin sa “bioterrorism” ang tularemia? 
 
Oo.  Ang tularemia ay isa sa mga ahenteng maaaring gamitin upang magkalat ng “bioterrorism”, 
sapagka’t napakadali nitong ikalat.  Madali rin itong lumaganap sa maraming tao na maaaring 
magkasakit at mamataay dahil sa tularemia.  Kapag pinakawalan ito bilang ahente ng “bioterrorism”, 
malamang ikalat ito sa anyo na dala ng hangin. 

 
Ano ang mga sintomas ng tularemia? 
 
Ayon sa paraan ng pagkahawa, ang may tularemia ay maaaring magkaroon ng “ulcer” sa balat, 
maaaring mamaga at manakit ang mga “lymph glands”, maaaring mamaga at mamula ang mga mata, 
humapdi ang lalamunan, magkaroon ng “ulcer” sa loob ng bibig, o di kaya makaramdam ng mga 
sintomang natutulad sa pulmoniya.  Kasama ng mga pangunahing mga sintomas ang biglaang 
pagdapo ng lagnat, panginginaw, sakit ng ulo, sakit ng mga “muscles”, nanunuyong ubo at 
lumalalang panghihina.  Ang pulmoniya ay maaaring maging komplikasyon ng lahat ng inpeksyon at 
kailan nito ang maagap na pagsusuri at paggamot upang maiwasan ang kamatayan. 
 
 
 
 
 
 



 
 
Gaano katagal bago lumabas ang mga sintomas? 
 
Ang mga sintomas ay maaaring lumabas sa loob ng 1 – 14 na araw pagkatapos malantad, nguni’t 
kadalasan, lumalabas ito sa loob ng 3 – 5 na araw. 
 
Paano ito sinusuri at ginagamot? 
 
Ang tularemia ay sinusuri sa pamamagitan ng mga di-pangkaraniwang pagsubok sa laboratoryo.  
Maaaring kumuha ng mga “sample” sa iba’t ibang pook, ayon sa uri ng tularemia.  Ang maagap na 
panggagamot sa pamamagitan ng “antibiotic” ay rekomendado.  Hindi gaanoong marami ang 
namamatay sa tularemiang nagmumula sa paghawak.  Ang tularemia ay higit na mapanganib kung ito 
ay nalanghap. 
 
Paanong maiiwasan ang tularemia? 
 
1.   Iwasan ang kagat ng mga “antropods” (tulad ng garapata at pulgas).  Maglagay ng “insect 
repellent” sa katawan habang nasa labas, lalo na sa pook na maraming mga maliliit na hayop. 
2. Iwasan ang pag-iinom, pag-liligo, pag-lalangoy at pag-tatrabaho sa tubig na “untreated”, sa pook 

ng mga di-maaamong hayop na kilalang nahawaan na. 
3.  Gumamit ng gwantes na goma kapag nagbabalat at tumatangan ng hayop, lalo na kung ito ay 
koneho. 
4.  Lutuin nang husto ang laman ng mga koneho at mga daga bago ito kainin. 
5.  Kausapin at bigyan ng babala ang mga bata ukol sa paghawak ng mga koneho at iba pang hayop 
na maaaring mahawaan. 
6.  Magsuot ng tamang pananamit at gumamit ng iba pang bagay na makakatulong sa pangangalaga 
ang katawan; gumamit rin ng sapat na proteksyon para sa lahat kung may sinusuring tularemia sa 
laboratoryo. 
 
Ang bakuna para sa tularemia ay kasalukuyang sinusuri ng “Food and Drug Administration”.  Kung 
may hinalang nahawaan kayo ng tularemia, tumawag agad sa inyong manggagamot. 

